 Տ Ե Ղ Ե Կ Ա Ն Ք

«Անկախ պետությունների համա​գոր​ծակցության մասնակից պետությունների մշակութային համագործակցության խորհուրդ ստեղծելու մասին համաձայնագրում (1995 թ. մայիսի 26) լրացումներ և փոփոխություններ կատարելու մասին» Արձանագրությունը  ստորագրելու նպատակահարմարության մասին 
«Անկախ պետությունների համա​գոր​ծակցության մասնակից պետու​թյու​ն​ների մշակութային համագործակցության խորհուրդ ստեղծելու մասին հա​մա​ձայնագրում (1995 թ. մայիսի 26) լրացումներ և փոփոխություններ կատարելու մասին» Արձանագրության նպատակն է նպաստել Անկախ պետությունների հա​մա​գոր​ծակցության երկրների միջև մշակութային համագործակցության խո​րացմանը, միասնական հումանիտար դաշտի  ստեղծմանն ու զարգացմանը: Այն նաև կոչված է կանոնակարգելու 1995 թ. ստեղծված Անկախ պե​տու​թյունների համա​գոր​ծակցության մասնակից պետու​թյու​ն​ների մշակութային համագոր​ծակ​ցության խորհրդի (այսուհետ՝ Խորհուրդ) աշխատանքները:

Փոփոխությունների արդյունքում հստակեցվել է Խորհրդի կարգավ​ի​ճակը: Ընդգծվում է, որ Խորհուրդը ԱՊՀ ճյուղային համագործակցության մարմին է և կոչված է ապահովելու մշակույթի ոլորտում իր իրավասությունների սահ​ման​ներում համագործակցության և անհրաժեշտ որոշումների կայացումը:

Շեշտադրվում է, որ Խորհուրդը համագործակցում է ԱՊՀ Գործադիր կո​միտեի, ճյուղային այլ մարմինների, միջազգային կազմակերպությունների քար​տուղարությունների հետ և հաշվետու է ԱՊՀ Կառավարությունների ղեկա​վարների խորհրդի առջև: Խորհրդի հաշվետվությունը սահմանված կարգով ներկայացվում է նաև ԱՊՀ երկրների արտաքին գործերի նախարարների, ԱՊՀ տնտեսական խորհրդում և վերջինիս կից գործող Տնտեսական հարցերով հանձնաժողովում: Խորհուրդը նաև տարեկան հաշվետվություն է ներկա​յաց​նում ԱՊՀ Գործադիր կոմիտե: 

Արձանագրությամբ ամրագրված փոփոխությունների արդյունքում, նոր գլխում, ամրագրվել են Խորհրդի իրավունքները: Խորհրդին վերապահվում է բազ​մակողմ միջազգային համաձայնագրերի ու պայմանագրերի, համալիր ծրագրերի մշակման իրավունք, Խորհրդի իրավասությանը վերաբերող հարցերի վերաբերյալ ԱՊՀ անդամ պետություններից տեղեկատվություն պահանջելու, ԱՊՀ պետությունների ղեկավարների և ԱՊՀ երկրների Կառավարությունների ղեկավարների խորհուրդներին նոր նախաձեռնություններ ներկայացնելու իրա​վունք:

Բովանդակային փոփոխություններ է կրել նաև Խորհրդի ձևավորման կարգը: Հստակորեն ամրագրվել է, որ Խորհրդի անդամ են հանդիսանում ԱՊՀ մասնակից-պետությունների մշակույթի ոլորտը ղեկավարող պետական մար​մինների ղեկավարները, իսկ մշակույթի ոլորտի միջազգային կազմա​կեր​պությունների և ազգային հասարակական կազմա​կերպությունների ներ​կա​յացուցիչներն ու ԱՊՀ Գործադիր կոմիտեի և Խորհրդի քարտուղարության ղեկավարը կարող են մասնակցել միայն խորհրդատվական ձայնի իրավունքով:  Խորհրդի աշխատանքներին՝ նախագահի հրավերով` դիտորդի կարգա​վի​ճակով, կարող են մասնակցել ԱՊՀ-ին չանդամակցող պետությունների ներկա​յացուցիչները:
Փոփոխվել է նաև Խորհրդի աշխատանքների կազմակերպման կանո​նա​կարգը: Խորհրդի նիստերը պետք է կայանան տարեկան ոչ պակաս քան մեկ անգամ: Արտահերթ նիստ կարող է հրավիրվել Խորհրդի անդամներից յուրա​քանչյուրի առաջարկով, եթե այդ առաջարկությանը կողմ են քվեարկել Խորհրդի անդամների մեծամասնությունը: Նիստը համարվում է իրավազոր, եթե նրան մասնակցում են անդամների կեսը: Նախագահությունը Խորհրդում իրակա​նացվում է երկրների հերթականությամբ` այբենական  կարգով (ըստ ռուսական այբուբեբի), իբրև կանոն, մեկ տարի ժամանակով: Նախորդող և հաջորդող պետությունների ներկայացուցիչները հանդիսանում են համանախագահողներ, և, Նախագահի բացակայության ժամանակ, նրանցից մեկը ստանձնում է Նախագահի պարտականությունները:

Փոփոխությունների արդյունքում, «Խորհրդի աշխատանքների կազմա​կերպում» գլխում, որպես նոր դրույթներ ամրագրվել են, որ Խորհրդի նա​խա​գահը իրականացնում է աշխատանքների ընդհանուր ղեկավարումը, ստորա​գրում է Խորհրդի գործունեության հետ կապված փաստաթղթերը: Միևնույն ժամանակ ամրագրվում է, որ Խորհրդի որոշումներն ունեն խոր​հրդատվական բնույթ: Եթե Խորհրդի անդամներից մեկը համաձայն չէ առա​ջարկվող որոշում​ների հետ, նա կարող է հայտնել այդ մասին, սակայն դա բնավ չի նշանակում, որ այդ որոշումը չի ընդունվում: Այս պարագայում, տվյալ անդամը ունի հատուկ կարծիքի իրավունք, որը ներառվում է նիստի արձա​նագրության մեջ: Խորհրդի կողմից՝ առանձին հարցերի առնչությամբ, կարող են ընդունվել որոշումներ, որոնք համաձայնեցվել են աշխատանքային կարգով, իսկ հետագայում նե​րառ​վել հաջորդ նիստի արձանագրության  մեջ:

Որպես նոր դրույթ նաև ամրագրվել է, որ Խորհրդի կողմից ընդունված փաստաթղթերի հաշվառումն ու պահպանությունը կատարվում է ԱՊՀ Գործադիր կոմիտեի համապատասխան ստորաբաժանման կողմից:  
Փոփոխությունների արդյունքում, նոր գլխում, հստակեցվում են «Խորհրդի քարտուղարության» գործառույթները: Խորհրդի քարտուղարության ղեկավարի պարտականությունները կատարում է Խորհրդում նախագահող երկրի համա​պատասխան մարմնի ներկայացուցիչը, իսկ նրա տեղակալն է համարվում ԱՊՀ Գործադիր կոմիտեի ներկայացուցիչը: Քարտուղարությունը իրակա​նացնում  է Խորհրդի գործունեության հետ կապված կազմակերպական-տեխնիկական և տեղեկատվական աշխատանքը, նախապատրաստում է հա​ջորդ նիստի նյութերի փաթեթը և ոչ ուշ քան մեկ ամիս առաջ այն տրամադրում Խորհրդի անդամներին: 

Սույն Արձանագրությունը ուժի մեջ է մտնում այն ստորագրած Կողմերի` նրա ուժի մեջ մտնելու համար անհրաժեշտ ներպետական ընթացակարգերի կատարման մասին ծանուցումը դեպոզիտարիի կողմից ստանալուց 30 օրը լրա​նալուց հետո: Այն բաց է միանալու ԱՊՀ անդամ մյուս պետությունների համար՝ դեպոզիտարիին միանալու մասին փաստաթուղթը հանձնելու միջոցով: Ներ​պետական ընթացակարգերը ավելի ուշ կատարած պետության համար, այն ուժի մեջ է մտնում դեպոզիտարիի կողմից համապատասխան փաս​տաթղթերը ստա​նալուց 30 օր հետո: 

Սույն Արձանագրության ստորագրումը կնպաստի Անկախ պետությունների համա​գոր​ծակցության մասնակից պետու​թյու​ն​ների մշակութային համա​գոր​ծակցության խոորհրդում Հայաստանի Հանրա​պե​տու​թյան ակտիվ ներ​գրավ​վա​ծությանը, ինչ էլ իր հերթին հիմք կհանդիսանա ԱՊՀ միասնական հու​մա​նիտար դաշտի զարգացման, մշակութային օրենսդրության նույնա​կա​նաց​ման, մշա​կույթի և հումանիտար ոորտում գերակա և հեռանկարային ծրա​գրերի մշակ​մանն ու իրականացման համար:

Ելնելով վերոգրյալից՝ Հայաստանի Հանրապետության նախարարությունը նպատակահարմար է համարում «Անկախ պետությունների համա​գոր​ծակ​ցու​թյան մասնակից պետու​թյու​ն​ների մշակութային համագործակցության խորհուրդ ստեղծելու մասին հա​մա​ձայնագրում (1995 թ. մայիսի 26) լրացումներ և փոփոխություններ կատարելու մասին» Արձանագրության  ստորագրումը:

